
						వికీసోర్స్ నుండి

					

					


					
					
					ఈ పుట అచ్చుదిద్దబడ్డది
క. తూమెఁడురసమునకుం దగఁ, బ్రామెడుపుండ్రేక్షులతలు వట్రువగ లతా

దామములఁ గట్టిపెట్టిన, యామోపుఁ గదల్పలేక యవశుం డయ్యెన్. 9



క. పరఁటెడురసంబు గలుగం, గరయంత్రం బాడ నెన్నిఘటలు వలయు న

న్నిరసాలకాండకంబు, ల్సిరియాలునితండ్రి యెత్తలేకున్నయెడన్. 10



తే. ఏ నొకఁడఁ బోయి యొకవంక నెత్తికొంటి

నాతఁ డొకవంక నెత్తె మో పద్రితనయ

భారమున డస్సి యవ్వణికృతి సెమర్చె

నేను నపుడు నెమర్చితి నేమి చెప్ప. 11



క. ఆచెమరించుట సుమ్మీ, యీచెమరించుట భవాని యిది యన్యముగా

నీచిత్తమునఁ దలంపకు, మీచనవులు భక్తకోటి నేను ఘటింతున్. 12



తే. వలతు నే భక్తకోటికి వారిజాక్షి, లలన యాభక్తకోటికి వలచు నాకు

“భక్తిమతి లింగపతి” యను ప్రాఁతమాట, నేఁడుగాఁ గల్గెనే యలినీలవేణి. 13



వ. అనినం బార్వతి యాశ్చర్యం బంది యాసర్వజ్ఞుతోడ దేవా యవ్వీరమహేశ్వరు నాకు జూడవలయుఁ గంచికిం దోడ్కొని పోవే యని ప్రార్థించిన నప్పంచవదనుండు సమీపంబునం గాంచియున్న పాకశాసనుం గాంచి యిట్లని యానతిచ్చె. 14



సీ. పాకశాసన కంచిపట్టణంబునయందు నాల్గుదిక్కుల యోజనములు మూఁడు

ముయ్యేడువాసరంబు లకాలవర్షంబు గురియింపఁ బంపు మొగుళ్ళగములఁ

పగళులు రేలు కుంభద్రోణములు గాఁగఁ గలదు మాకు రహస్యకార్య మొకటి

యనిన దత్క్షణమాత్ర నైరావతము నెక్కి యమరావతికి నేగి యమరవిభుఁడు

తే. పుష్కలావర్తకాదికాంభోధరముల, సంకిలియ లూడ్చి తెప్పించి సత్వరమునఁ

బంచెఁ గాంచీపురంబునఁ బదియఁ బదునొ, కొండుదినములు వర్షించుచుండుఁ డనుచు. 15



తే. పశ్చిమంబున నింద్రచాపంబు వొడిచె, నిండునేలఁ జుట్టెఁ బరివేషమండలంబు

గగనమార్గంబునందు నాగడప లెగసె, నంబుధరమాలికలు దక్షిణంబు నడచె. 16



క. ఉఱు ముఱిమి మూలగాడ్పులు, చెఱచి విసరఁజొచ్చె మదనసంహరుదెసఁ గ్రొ

మ్మెఱుఁ గుద్భవించెఁ గప్పలు, గఱరవరట్కురరవరరగ ట్టని యఱచెన్. 17



ఉ. తూనిఁగ లాడఁజొచ్చెఁ దివి దూఁటి భ్రమింపఁగఁ జొచ్చెఁ బిచ్చుకల్

మానక యుబ్బి గబ్బులుఁగు మాటికిమాటికిఁ గొల్చెఁ గొమ్మపై

వాన యవశ్య మింక బహువాసరముల్ జడి వట్టునం చొగిన్

వానికి వాని కాడిరి యవారణఁ బౌరులు గంచిలోపలన్. 18



మ. గ్రహసిద్ధాంతకళావిదుల్ సలిలనక్షత్రంబు నీహారరు

క్సహవాసంబును నభ్రవీథిఁ బరివేషస్థాయియై యుండుటన్

		 ఈ పేజీలో చివరి మార్పు 2 మే 2020న 02:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

